
Suatu	Gambaran	Dari	Riwayat	Hidupnya

(5)

“Amalkanlah beberapa kalimah yang telah diajarkan oleh Jibrīl kepada aku, iaitu: Hendaklah kamu berdua

membaca ((Subḥāna Allāh)) lepas tiap-tiap sembahyang sebanyak sepuluh kali, dan ((Al-ḥamdu li-Allāh)) sepuluh kali,

serta ((Allāhu akbar)) sepuluh kali. Dan apabila kamu masuk ke tempat tidur, maka bacalah juga

((Subḥāna Allāh)) sebanyak tiga puluh tiga kali, dan ((Al-ḥamdu li-Allāh)) tiga puluh tiga kali, serta

((Allāh akbar)) tiga puluh tiga kali.”

 Demikian maksud sabda Rasulullah ṣallā Allāhu ‘alayhi wa sallam mengajarkan anakandanya Sītī Fāṭimah 

al-Zahrā’ dan menantunya Saiyidina ‘Alī, suatu amalan rohani – yang menjadi makanan roh, yang

meneguhkan iman serta menghidupkan semangat dalam menghadapi penderitaan hidup sesudah berusaha dan berikhtiar.

(Dimelayukan	oleh:	Abdullah	Basmeh)

Fāṭimah	al-Zahrā’

Ujian	Yang	Berat

 Sītī Fāṭimah menghadapi kehidupan baharunya

di rumah tangga suaminya dalam usia delapan belas tahun,

suatu kehidupan yang serba picik dan ala kadarnya,

sesuai dengan keadaan suaminya yang miskin tentang

harta benda dan kemewahan. Sepanjang yang diketahui di dalam

sejarah, Sītī Fāṭimah datang ke rumah baharunya itu dengan

sebiji bantal (yang berisi sejenis sabut – dari

pokok kurma), dua batu pengisar gandum, dua bekas

air dan sedikit minyak atar dan bau-bauan.

 Suaminya, kerana kemiskinannya itu tidak dapat

menyediakan seseorang khadam yang boleh membantu atau membuat

kerja-kerja rumah yang berat. Oleh itu terpaksalah Sītī Fāṭimah

membuat kerja-kerja yang berat itu seorang diri (*)

 Tetapi Saiyidina ‘Alī tidak tergamak melihat  Sītī 

Fāṭimah bersusah payah seperti itu, lalu ia tampil

membantunya pada setengah-setengah kerja rumah, dalam masa ia ada

peluang melakukannya. Kerana ia takut Sītī Fāṭimah

bertambah teruk lagi, sesudah Sītī Fāṭimah menderita

semenjak umurnya lima tahun dalam kepungan kaum

musyrikin di Makkah dahulu dan ketika keluar berhijrah

menempuh berbagai kesukaran hidup yang penuh dengan

perjuangan jihad menentang musuh-musuh Islam.

 Hiduplah keduanya dalam keadaan yang serba susah 

______________________

(*)	Ṣaḥīḥ al-Bukhārī:	6/69,	7	dan

Ṣaḥīḥ Muslim	80/48

tetapi tidak putus dari bantu-membantu, sehingga pada

suatu hari, terasalah masing-masing akan tanggungan berat

yang sedang mereka pikul itu, tidak terdaya lagi

mereka hendak meneruskannya (kerana mereka

masih hidup serba sukar dan picik), maka Saiyidina ‘Alī

pun mengambil peluang yang dipandangnya dapat meringankan

tanggungan mereka yang berat itu, lalu berkata kepada

Sītī Fāṭimah – setelah diketahuinya Rasulullah baharu

kembali dari salah satu medan perang dengan membawa

barang-barang rampasan perang dan orang-orang tawanan:

 “Aku telah teruk, wahai Fāṭimah, sehingga terasa

sakit dadaku. Tuhan telah mengurniakan kemenangan kepada

Rasulullah yang baharu kembali dengan membawa orang-orang

tawanan perempuan yang boleh membantumu.”

 Dengan berupa letih lesu sambil meninggalkan batu

pengisar gandum, Sītī Fāṭimah menjawab:

 “Saya akan ikhtiarkan – in shā’a Allāh.”

 Setelah berehat sebentar, Sītī Fāṭimah pun bangun 

mengambil kain tudung kepalanya lalu pergi ke rumah

ayahandanya sambil berjalan perlahan-perlahan. Sebaik-baik sahaja

Rasulullah ṣallā Allāhu ‘alayhi wa sallam melihat Sītī Fāṭimah,

lalu disambut dengan sukacitanya dan bertanya:

 “Apa khabar anakanda? Ada apa-apa?”

 “Anakanda datang hendak mengucapkan selamat ....”

Jawab Sītī Fāṭimah.

Gambar kenangan ahli-ahli Muslimin dan Muslimat di Pejabat Tanah dan Ukur, Simanggang, Sarawak, yang diketuai

oleh Ungku Lamat bin Awangku Ali dan Abang Hasan bin Abang Majid (duduk di tengah-tengah dari kiri: 5 dan 6)

yang	telah	mengambil	bahagian	dalam	perarakan	kerana	merayakan	hari	keputeraan	Junjungan	kita	Nabī	Muḥammad

ṣallā Allāhu ‘alayhi wa sallam	baharu-baharu	ini,	dan	telah	mendapat	hadiah	yang	pertama.

Ia malu, tidak dapat menyatakan hajatnya.

Setelah duduk sebentar ia pun balik ke rumahnya lalu

memberitahu Saiyidina ‘Alī bahawa ia malu hendak meminta

apa-apa daripada ayahandanya.

 Saiyidina ‘Alī pun bangun lalu pergi berdua ke rumah

Nabi, dan ia sendiri menyatakan hajat Sītī Fāṭimah.

sedang Sītī Fāṭimah pada saat itu kelihatan tunduk

malu.

 Mendengarkan itu, Nabi berkata:

 “Tidak, demi Allah, aku tidak akan memberikan kepada

kamu berdua dan membiarkan ahl al-ṣuffah (fakir miskin

dari kaum Muslimin yang sedang menumpang di serambi

masjid) berbelit-belit (berkeroncong) perut mereka

(kelaparan), sehingga aku tidak dapat sesuatu yang

akan dibelanjakan untuk mereka. Tetapi aku akan jual

(tawanan-tawanan perempuan itu), dan harganya aku belanjakan

kepada ahl al-ṣuffah.”

 Saiyidina ‘Alī dan Sītī Fāṭimah pun baliklah ke rumah

setelah mengucapkan terima kasih, sedang mereka tidak

mengetahui bahawa pengaduan hal mereka yang mereka

sampaikan ke pengetahuan Rasulullah telah menusuk hati

baginda yang berperasaan belas kasihan, dan telah menjadikan

baginda berdukacita memikirkannya sehari suntuk!

 Setelah hari malam, kebetulan masa itu musim

sejuk yang sejuknya sampai ke tulang, mereka pun

tidurlah di atas tempat tidur mereka yang keras dan

kasar itu. Tetapi mereka tidak dapat tidur, kerana

sejuk yang bukan alang kepalang. Tiba-tiba pintu rumah

mereka dibuka orang, lalu Rasulullah masuk ((mereka

pada saat itu sedang berlingkar di atas tempat tidur

di bawah sehelai kain selimut yang jika mereka menutup

kepala dengannya, nescaya akan terdedah kaki, dan jika

ditutup kaki akan terdedah pula kepala mereka)). Mereka

pun bersegera bangun menyambut kedatangan baginda, tetapi 

baginda segera pula menyuruh mereka duduk di tempat

masing-masing, kemudian baginda berkata dengan perasaan belas

melihatkan kesusahan mereka.

  ((Sukakah kamu berdua, supaya aku khabarkan kepada 

kamu, akan perkara yang lebih baik daripada apa yang kamu

minta kepada aku itu?))

 “Suka, ya Rasulullah”, jawab mereka.

 Baginda pun mengajarkan mereka suatu amalan

rohani – yang menjadi makanan roh dan meneguhkan

iman serta menghidupkan semangat, ujarnya:

 “Kalimātun ‘allamanīhinna Jibrīl: Tusabbiḥāni Allāh fī dubura

kulli ṣalātin ‘ashara, wa taḥmadāni ‘ashra, wa tukabbirāni ‘ashara.

Wa idhā awaytumā ilā firāshikumā, tusabbiḥāni thalāthan wa thalāthīna,

wa taḥmadāni thalāthan wa thalāthīn, wa tukabbirāni thalāthan wa thalāthīn.”

 Ertinya: “(Amalkanlah beberapa kalimah yang telah diajarkan

oleh Jibrīl kepada aku, iaitu: Hendaklah kamu membaca

((Subḥāna Allāh)) lepas tiap-tiap sembahyang sebanyak sepuluh

kali, dan ((Al-ḥamdu li-Allāh)) sepuluh kali, serta ((Allāhu

akbar)) sepuluh kali. Dan apabila kamu masuk ke tempat

tidur, maka bacalah juga ((Subḥāna Allāh)) sebanyak

tiga puluh tiga kali, dan ((Al-ḥamdu li-Allāh)) sebanyak

tiga puluh tiga kali, serta ((Allāhu akbar)) tiga puluh

tiga kali.”

 Setelah itu baginda pun memberi selamat tinggal lalu

kembali ke rumahnya sesudah baginda memberikan bekalan

kepada mereka dengan kalimah-kalimah suci itu, untuk

dijadikan amalan atau “riyāḍah rūḥāniyyah” supaya

mereka dapat mengalahkan segala jenis kesukaran dan

penderitaan yang sedang atau akan ditempuh kelak.

 Kira-kira tiga puluh lima tahun sesudah itu,

pernah kedengaran Saiyidina ‘Alī menyebut akan kata-kata suci

itu yang telah diajarkan oleh Rasulullah ṣallā Allāhu ‘alayhi wa ālihi

wa sallam kepadanya, sambil berkata:

 “Demi Allah, aku tidak berhenti daripada mengamalkannya

semenjak Rasulullah mengajarkannya kepada aku.”

 Tiba-tiba seorang sahabatnya bertanya:

 “Termasuk juga malam Ṣiffīn?”

 “Termasuk juga malam Ṣiffīn!” Jawab Saiyidina 

‘Alī.

 Maksudnya: Bahawa ia (Saiyidina ‘Alī), telah berkekalan

membuat amalan yang telah diajarkan oleh Nabi kepadanya itu

termasuk “Malam Ṣiffīn”: malam pertempuran yang dahsyat

di antara tentera yang dipimpinnya dengan tentera Mu‘āwiyah bin Abī

Sufyān yang telah menderhaka dan melawannya.

 Kehidupan yang serba sukar dan penderitaan pahit

yang telah ditempuh oleh Sītī Fāṭimah raḍiya Allāhu ‘anha semenjak

ia masih kanak-kanak lagi, sedikit sebanyak telah

mengganggu kesihatannya dan menyebabkan dia tidak

riang dan gembira. Kehilangan bondanya yang dikasihi

makin menjadikan Sītī Fāṭimah menanggung duka 

nestapa, dan makin bertambah rindu dan berhati pilu.

Selain daripada itu, ia juga sentiasa bimbang

terhadap keselamatan ayahandanya Rasulullah yang dikasihi.

 Ia sentiasa memikirkannya dari jauh atau dari

dekat terutama ketika baginda keluar berjuang menentang

musuh di medan-medan perang. Kadang-kadang Sītī Fāṭimah dapat

peluang menurut ayahandanya di medan perjuangan, seperti

yang berlaku di medan perang Uḥd (Uhud). Pada hari

itu Sītī Fāṭimah kelihatan membalut luka orang-orang Islam

yang telah tercedera dalam peperangan, melipurkan hati mereka,

dan memberi minum kepada pahlawan-pahlawan Islam yang telah gugur

syahid sebelum mereka menutup mata dan masih boleh

berkata-kata sepatah dua.

 Semua perkara yang tersebut, yang telah ditempuh oleh

Sītī Fāṭimah, bukanlah perkara-perkara yang boleh membantu untuk

mendatangkan keriaan dan kegembiraan. Harus Sītī 

Fāṭimah cuba hendak mencontohi isteri-isteri ayahandanya,

misalnya ketika dia melihat Umm al-Mu’minīn Sītī ‘Ā’ishah,

memenuhi rumah tangga suaminya (Rasulullah) dengan

suasana yang ria gembira, dan menyambut kedatangan baginda

ketika baginda kembali dari medan perjuangan, dengan

senyuman yang manis dan senda guraunya.

 Harus juga Sītī Fāṭimah telah mencuba

menghilangkan suasana sedih dari rumah tangganya,

yang ditimbulkan oleh perasaan sedih pilunya terhadap

bondanya yang dikasihi, yang sentiasa hidup dalam

kenangannya. Demikian pula disebabkan resah gelisahnya dan

bimbangnya terhadap ayahandanya dan suaminya, dan juga

disebabkan oleh kesan penderitaan yang telah ditempuhnya di Makkah

dahulu kerana perbuatan musuh-musuh Islam yang kejam.

 Tetapi bagi menjayakan langkahnya itu, ia sudah

tentu berhajat kepada kerjasama dari suaminya, dan

suaminya itu mestilah pula seorang yang lemah lembut,

mudah bertolak ansur, dan mudah berdamai. Sayangnya

Saiyidina ‘Alī, karama Allāhu wajhah, bukan demikian keadaannya.

Saiyidina ‘Alī – menurut tabiat semulajadinya seorang

yang keras dan tegas, bukan mudah untuk beralah atau

bertolak ansur. Manakala Sītī Fāṭimah raḍiya Allāhu ‘anhā,

berkehendak kepada seorang rakan hidup yang lemah lembut,

yang akan melipurkan dan melupakannya akan segala

penderitaannya yang telah lalu, dan meringankan perasaan

rindunya terhadap rumah tangganya yang utama – rumah

ayahandanya yang dikasihi. Saiyidina ‘Alī demikian juga.

Ia juga sangat-sangat berhajat kepada seorang rakan

hidup yang bersifat lemah lembut, yang boleh melipurkan

dan meringankan kesan-kesan yang berat yang sedang ditanggungnya

akibat penderitaannya yang telah lalu dalam perjuangan jihad 

yang tidak berhenti-hentinya dengan musuh-musuh Islam, dan juga

untuk memberi semangat dan tenaga baharu untuk menempuh

perjuangan jihad yang sedang dihadapi dan perjuangan

pada masa yang akan datang.

 Jadi, tidaklah pelik kalau kita dapat membaca

riwayat-riwayat dari ahli sejarah Islam yang memperikan

perselisihan yang sekali-sekala berlaku di antara dua

suami isteri yang mulia itu, Saiyidina ‘Alī dan Sītī 

Fāṭimah, dan manakala perkara mereka sampai ke pengetahuan

Rasulullah ṣallā Allāhu ‘alayhi wa ālihi wa sallam, baginda

kedapatan bersegera mendamaikan mereka, dan memberi

nasihat supaya tiap-tiap seorangnya bersabar, bertimbang rasa

dan bertolak ansur terhadap yang lainnya.

 Menurut suatu hadith, bahawa pada suatu petang,

Rasulullah ṣallā Allāhu ‘alayhi wa ālihi wa sallam, telah dilihat oleh

sahabat-sahabatnya sedang menuju ke rumah puterinya – Sītī Fāṭimah 

– dengan bermuram durja, dan sebentar kemudian kelihatan

keluar dari situ dengan suka ria dan gembira

seorang sahabat baginda pun bertanya, ujarnya:

 “Ya Rasulullah, tuan masuk tadi berupa

lain, dan sekarang kami lihat tuan keluar dengan

bersukacita pula?”

 Baginda – ‘alayhi al-ṣalātu wa al-salām – menjawab:

 “Mengapa aku tidak bersukacita, sesudah aku

berjaya mendamaikan di antara dua orang yang menjadi

sekasih-kasih orang kepada aku?” (*)

 Pada kali yang lain, setelah Sītī Fāṭimah tidak tahan

lagi melihat sikap Saiyidina ‘Alī yang keras itu,

berkatalah ia kepada Saiyidina ‘Alī:

 “Demi Allah, saya akan adukan sikap kekanda

yang demikian, kepada Rasulullah ṣallā Allāhu ‘alayhi wa sallam.”

 Ia pun keluar, lalu diturut oleh Saiyidina ‘Alī.

Setelah mendapatkan ayahandanya, Sītī Fāṭimah pun

mengadukan sikap dan layanan Saiyidina ‘Alī yang keras

itu. Mendengarkan itu, Rasulullah bersegera memujuknya

dan memberi nasihat supaya bersabar menahan telatah

suaminya: Saiyidina ‘Alī.

 Dalam masa kembali ke rumah mereka, berkatalah Saiyidina

‘Alī kepada Sītī Fāṭimah:

 “Fāṭimah, aku tidak akan melakukan lagi

sesuatu pun yang engkau benci, selama-lamanya.” 

– Bersambung

________________

(*)	Ṭabaqāt Ibn Sa‘d	–	16:8


